
Finie cussì d'amor le baraonde

     Ne l'ato de giustarse la botega,

     Cossa gogio da dar? Tognon risponde,

     E Violante, monea de bona lega

     El to cuor ― el mio cuor? la me confonde

     Gnanca a una bestia el cuor non se ghe nega

     Se ghe n'avesse un par ghè li daria,

     Ma saldar vogio prima la partia.

Bezzi a Violante? cossa distu infame?

     Chi me tien scelerato de coparte?

     Fazzo el mestier per genio, e no per fame,

     Per carità lo fazzo, e no per arte,

     Vien pur franco da mi col to polame

     Se tornasse le marze a tormentarte,

     Co s'à chiapà la man, le vien zò presto,

     Can!... senza un baso ti me volti el cesto?

Tognon risponde suto come gnente

     Fusse a Caroba averghe fato un corno,

     Ma adesso vien el bon: per acidente

     Zorno de gran mercà gera quel zorno

     E in mezzo al tibidoi de tanta zente

     Tognon baucando a oselo molo intorno

     Tanto el se perde in viole ch'el se imbate

     Nel dotor che comprava dò pignate.

Oè! cossa fastu quà?, dise Caroba,

     A mezza vose, e in ton de cogionelo

     Te xela andada a segno quela roba?

     Galo giudizio pò quel to putelo? —

     Sì sì giudizio, m'è cressua la goba

     Tanto in sti zorni che so stà da elo

     Tognon responde, no xè gnanca un'ora

     E guai se no trovava la dotora. —

